პროექტი

განმარტებითი ბარათი 
„საქართველოს კომუნიკაციების ეროვნული კომისიის   დებულების დამტკიცების თაობაზე“ საქართველოს კომუნიკაციების ეროვნული კომისიის 2022 წლის 29 დეკემბერს  №7 დადგენილებაში ცვლილების შეტანის თაობაზე“  საქართველოს კომუნიკაციების ეროვნული კომისიის დადგენილების პროექტზე

ა) დადგენილების პროექტის მიღების მიზეზი

საქართველოს კომუნიკაციების ეროვნული კომისია (შემდგომში - კომისია)  წარმოადგენს მუდმივმოქმედ დამოუკიდებელ ეროვნულ მარეგულირებელ ორგანოს. კომისიის აპარატის შრომით სამართლებრივი მოწყობა და სტრუქტურა  განისაზღვრება კომისიის დებულებით. 
ამჟამად მოქმედებს კომისიის 2022 წლის 29 დეკემბრის №7 დადგენილებით დამტკიცებული „საქართველოს კომუნიკაციების ეროვნული კომისიის დებულება“, რის საფუძველზეც კომისიამ, 2023 წლის 20 იანვრის  N გ-23-22/9 გადაწყვეტილებით, დაამტკიცა კომისიის ორგანიზაციული მოწყობის სტრუქტურა და საშტატო ნუსხა. 
ნებისმიერი ორგანიზაცია მუდმივად განიცდის გარკვეული სახის ცვლილებას და მის მუშაობაზე მნიშვნელოვან გავლენას ახდენს გარე და შიდა ფაქტორები. შესაბამისად, ბუნებრივია, რომ ორგანიზაციის სტრუქტურა, სტრუქტურულ ერთეულებს შორის ფუნქციების განაწილება, სამუშაო პროცესები, ყველა ორგანიზაციის შემთხვევაში, გარკვეული პერიოდულობით მოითხოვს გადასინჯვას. თუ გავითვალისწინებთ იმასაც, რომ კომუნიკაციების კომისია არეგულირებს ისეთ სწრაფად განვითარებად სფეროებს, როგორიცაა ელექტრონული კომუნიკაციები და მაუწყებლობა და მუდმივად ცვალებად გარემოში უწევს ოპერირება, ორგანიზაციული ეფექტიანობის მიღწევის მიზნით, გარე და შიდა ფაქტორების პერიოდული შეფასების საჭიროება და მნიშვნელობა, კომისიის შემთხვევაში, კიდევ უფრო მაღალია. 
ზემოაღნიშნული გარემოებებიდან გამომდინარე, კომისიის, მისი ცალკეული მიმართულებებისა და ფუნქციის უფრო მეტი ეფექტიანობისთვის, გაანალიზდა ორგანიზაციის სტრუქტურული მოწყობა, ასევე სტრუქტურული ერთეულების არსებული ფუნქციები და შედეგად გამოვლინდა, რომ აუცილებელია გარკვეული ცვლილებები კომისიის დებულებაში, კერძოდ, ცალკეული სტრუქტურული ერთეულების გაუქმება, გაყოფა ან/და ფუნქციებისა და უფლებამოსილებების ახლებურად განსაზღვრა. სტრუქტურული ერთეულების ფუნქციების გადასინჯვა/განახლებამ, ასევე, ორგანიზაციული სტრუქტურის შემდგომმა ოპტიმიზაციამ, მნიშვნელოვანია უპასუხოს კომისიის სტრატეგიული და საოპერაციო ამოცანების მიღწევის საჭიროებებს.
ცვლილებები ძირითადად განპირობებულია ადამიანური კაპიტალის, ტექნოლოგიების განვითარებით, შესაბამისი დატვირთვის შემცირებით, რესურსების ოპტიმიზაციისა და  კომისიის საქმიანობის ცალკეული მიმართულებების ეფექტიანობის გაზრდის აუცილებლობით.
„საჯარო სამსახურის შესახებ” საქართველოს კანონის მე-4 მუხლის მე-3 პუნქტის „ნ“ ქვეპუნქტის თანახმად, ეროვნული მარეგულირებელი ორგანოს აპარატზე არ ვრცელდება ამ კანონის მოქმედება თუ სპეციალური კანონმდებლობით ან მის საფუძველზე სხვა რამ დადგინდება. 
„ეროვნული მარეგულირებელი ორგანოების შესახებ“ საქართველოს კანონის მე-131 მუხლის თანახმად, მარეგულირებელი ორგანოს თანამშრომელთა მთელ რიგ შრომით სამართლებრივ ურთიერთობებს  (დანიშვნა, დაწინაურება, წახალისება და ა.შ.) აწესრიგებს თავად მარეგულირებელი ორგანოს მიერ მიღებული სამართლებრივი აქტები.
აღნიშნული საკანონმდებლო დანაწესების საფუძველზე, კომისიის ნორმატიული აქტი - დებულება ადგენს, რომ კომისიის აპარატში დასაქმებული პირების შრომით-სამართლებრივი ურთიერთოებები წესრიგდება საქართველოს ორგანული კანონის „საქართველოს შრომის კოდექსით“ და კომისიის შრომის შინაგანაწესით და მათზე არ ვრცელდება საჯარო სამსახურის შესახებ საქართველოს კანონმდებლობა.
იმის გათვალისწინებით, რომ კომისიის წევრის თანაშემწე და მძღოლი ხელს უწყობენ კომისიის წევრს მისი ფუნქციების განხორციელებაში და მათი საქმიანობა პირდაპირ არის დაკავშირებული კონკრეტულ კომისიის წევრთან, მიზანშეწონილია დებულებით დადგინდეს, რომ აღნიშნულ პირებთან შრომით სამართლებრივი ურთიერთობები დარეგულირდება მათთან გაფორმებული შრომითი ხელშეკრულებით, რომლის მოქმედების  ვადა არ უნდა აღემატებოდეს თავად წევრის უფლებამოსილების ვადას. 
თავმჯდომარის უფლებამოსილებები აპარატის ადმინისტრაციულ მართვასთან ერთად, გულისხმობს კომისიის სხდომების წარმართვას, დადგენილებებისა და გადაწყვეტილებების მიღების საპროცედურო წესების დაცვას და სხვა, კანონმდებლობით განსაზღვრულ ფუნქციებს. ვინაიდან, კომისია შედგება 10-ზე მეტი დამოუკიდებელი სტრუქტურული ერთეულისაგან მიზანშეწონილია შეიქმნას აღმასრულებელი დირექტორის რგოლი, კომისიის ძირითადი საქმიანობის განხორციელებისათვის საჭირო დამხმარე ფუნქციების/პროცესების უფრო ეფექტიანად სამართავად. აღმასრულებელი დირექტორი საერთო ხელმძღვანელობას გაუწევს აპარატის შესაბამის, დამხმარე ფუნქციების განმახორციელებელ სტრუქტურულ ერთეულებს (ადმინისტრაცია, ადამიანური რესურსების მართვის და ორგანიზაციული განვითარების სამსახური, საერთაშორისო ურთიერთობების სამსახური, ინფორმაციული ტექნოლოგიების სამსახური), განახორციელებს აღნიშნული სტრუქტურულ ერთეულებზე დაკისრებული სამუშაოების შესრულების მონიტორინგს და ხელს შეუწყობს თავმჯდომარეს უფლებამოსილებების განხორციელებაში. ამასთან, აღმასრულებელი დირექტორი უშუალოდ დაექვემდებარება კომისიის თავმჯდომარეს.
დებულებაში ასევე შედის ტექნიკური ხასიათის ცვლილებაც, კერძოდ იცვლება კომისიის იურიდიული მისამართი. მისამართის ცვლილება განპირობებულია იმით, რომ საჯარო რეესტრის ეროვნული სააგენტოს მიერ მოხდა ნუმერაციის ცვლილება და კომისიის ოფისის მისამართად ნაცვლად „ქალაქი თბილისი, გამზირი ქ. წამებული/ბოჭორმის ქ. №50/18” განისაზღვრა „ქ. თბილისი, წმინდა ქეთევან დედოფლის გამზირი №59/ლეხ კაჩინსკის ქუჩა №4.”
ამ და პრაქტიკაში გამოვლენილი საჭიროებების, მათ შორის, სტრუქტურულ ერთეულებს შორის ფუნქციების განაწილების გადახედვის, სამუშაო პროცესების ოპტიმიზაციისა და ორგანიზაციული ეფექტიანობის გაზრდის აუცილებლობის გათვალისწინებით, შემუშავდა „საქართველოს კომუნიკაციების ეროვნული კომისიის დებულების დამტკიცების თაობაზე“ საქართველოს კომუნიკაციების ეროვნული კომისიის 2022 წლის 29 დეკემბრის №7 დადგენილებაში ცვლილების შეტანის შესახებ“ საქართველოს კომუნიკაციების ეროვნული კომისიის დადგენილების პროექტი.
ბ) დადგენილების პროექტის არსი და დამახასიათებელი ძირითადი ნიშნები
დადგენილების პროექტის შესაბამისად, ცვლილება შედის დადგენილების შემდეგ მუხლებში:
ა) იცვლება დადგენილების მე-2 მუხლის მე-5 პუნქტი და კომისიის იურიდიულ მისამართად ნაცვლად „ქალაქი თბილისი, გამზირი ქ. წამებული/ბოჭორმის ქ. №50/18” განისაზღვრება „ქ. თბილისი, წმინდა ქეთევან დედოფლის გამზირი №59/ლეხ კაჩინსკის ქუჩა №4.”
ბ) ცვლილება შედის მე-3 მუხლის მე-7 პუნქტში, რომლის თანახმადაც კომისიის წევრის თანაშემწესთან და მძღოლთან შრომით სამართლებრივი ურთიერთობები მოწესრიგდება მათთან გაფორმებული შრომითი ხელშეკრულებთ, რომლის მოქმედების ვადა არ შეიძლება აღემატებოდეს წევრის უფლებამოსილების ვადას.  
გ) იქმნება ცალკეული სტრუქტურული ერთეულების საქმიანობის კოორდინაციაზე და დამხმარე ფუნქციების განმახორციელებელი სტრუქტურული ერთეულების (ადმინისტრაცია, ადამიანური რესურსების მართვის და ორგანიზაციული განვითარების სამსახური, საერთაშორისო ურთიერთობების სამსახური, ინფორმაციული ტექნოლოგიების სამსახური) ადმინისტრაციულ მართვაზე პასუხისმგებელი ერთეული, აღმასრულებელი დირექტორის პოზიციის სახით, რომელიც უზრუნველყოფს თავმჯდომარის მიერ კომისიის აპარატის შესაბამის სტრუქტურულ ერთეულებზე გაცემული დავალებების, მათ შორის, საჭიროების შემთხვევაში, მნიშვნელოვანი სტრატეგიული ამოცანების/პროექტების მიმდინარეობის მონიტორინგსაც და შუალედურ შეფასებებს, აგრეთვე, კომისიის ბიუჯეტის, წლიური ანგარიშისა და სტრატეგიის მომზადებისა და შესრულების პროცესების მართვას/კოორდინაციას და მონიტორინგს, თავმჯდომარის უფლებამოსილებების შეუზღუდავად. 
აქედან გამომდინარე ცვლილება შედის მე-9 მუხლის პირველ პუნქტში, ასევე დებულებას ემატება მე-111 მუხლი.
დ) ადმინისტრაციის შემადგენლობაში შევა საზოგადოებასთან ურთიერთობის სამსახური, ჯგუფის სახით, ხოლო შესყიდვებისა და ქონების მართვის ჯგუფი, გაიყოფა ორ ჯგუფად: 1) შესყიდვების ჯგუფი და 2) ქონების მართვის და მატერიალურ-ტექნიკური უზრუნველყოფის ჯგუფი. 
ვინაიდან შესყიდვების მიმართულება სპეციალიზირებულია შესასყიდი ობიექტების/საქონლის მოძიებაზე, მომწოდებლებთან მოლაპარაკებებზე და შესაბამის შესყდვებთან დაკავშირებული პროცესების მართვაზე, ხოლო ქონების მართვის მიმართულება გულისხმობს უკვე შესყიდული ობიექტების ტრანსპორტირებასა და შენახვა/მოვლა-პატრონობას, ინტერესთა კონფლიქტის აცილების, პროცესებთან დაკავშირებული შესაძლო რისკების აღმოჩენის, ხარჯების კონტროლისა და ანგარიშვალდებულებების სწორად გამიჯვნისთვის აღნიშნული მიმართულეებები გაიყოფა და ცალ-ცალკე სტრუქტურულ ერთეულებად - ჯგუფებად ჩამოყალიბდება.  აგრეთვე, გასათვალისწინებელია რომ კომისიის განვითარების და ზრდის პარალელურად, შესყიდვებისა და ქონების მართვის ჯგუფის წინაშე არსებული საქმეების, გამოწვევების სირთულისა და სპეციფიურობის ზრდის გათვალისწინებით,  კომისიაში საჭიროა ამ მიმართულებით ერთმანეთისაგან განსხვავებული და ორივე დარგში მაღალი კვალიფიკაციის არსებობა. 
რაც შეეხება საზოგადოებასთან ურთიერთობის მიმართულებას, საზოგადოებასთან ურთიერთობის მიმართულებით კომისიის საქმიანობა ძირითადად მოიცავს ორგანიზაციის საქმიანობის შესახებ ოფიციალური ინფორმაციის მომზადებასა და გავრცელებას, საზოგადოებასთან და მასობრივი ინფორმაციის საშუალებებთან კომუნიკაციის პროცესების ორგანიზებას, საინფორმაციო და წარმომადგენლობითი ღონისძიებების საკომუნიკაციო და საორგანიზაციო მხარდაჭერას, ასევე ხელმძღვანელობისა და ორგანიზაციის საჭირო აქტივობების ინფორმაციულ უზრუნველყოფას.  კომისიის საქმიანობის სპეციფიკის და საჭიროებების გათვალისწინებით, საზოგადოებასთან ურთიერთობის მიმართულებით ფუნქციები კომისიაში დაკავშირებულია ორგანიზაციულ და ადმინისტრაციულ პროცესებთან. სტრუქტურული ერთეულების ეფექტიანობის/ოპტიმიზაციის და შიდა კოორდინაციის გაუმჯობესების საფუძველზე, მინშეწონილად იქნა მიჩნეული საზოგადოებასთან ურთიერთობის ფუნქციის ადმინისტრაციაში ინტეგრირება.
აქედან გამომდინარე ცვლილებები შედის დებულების მე-9, მე-12 და 26-ე მუხლებში და ხდება 21-ე მუხლის ამოღება;
ე) კომისიის აპარატის ადმინისტრაცია, მოქმედი დებულების შესაბამისად, ბევრ სხვა ფუნქციასთან ერთად, პასუხისმგებელია კომისიაში არსებული სახელმწიფო და კომერციული საიდუმლოების სათანადოდ დაცვის ორგანიზებაზე, ასევე საკანცელარიო საქმისწარმოების მართვაზე. იქიდან გამომდინარე, რომ საკანცელარიო საქმისწარმოების ნაწილია სახელმწიფო საიდუმლოებას მიკუთვნებული კორესპონდენციის მართვაც, შესაბამისად ზუსტდება არსებული ჩანაწერი და ცვლილება შედის დებულების მე-12 მუხლის მე-5 პუნქტშიც. ასევე, ადმინისტრაციის საქმისწარმოებისა და საორგანიზაციო ჯგუფს ემატება ადმინისტრაციის კომპეტენციის ფარგლებში არსებულ საკითხებთან დაკავშირებული ბრძანებების პროექტების მომზადების და ელექტრონულ სისტემაში გაფორმების ფულებამოსილება და აქედან გამომდინარე მე-12 მუხლის მე-5 პუნქტს ემატება “კ” ქვეპუნქტი;
ვ) 2020 წლიდან დღემდე კომისია არის ISO 9001:2015 სტანდარტის შესაბამისად სერტიფიცირებული ორგანიზაცია, რაც იმის დადასტურებაა, რომ კომუნიკაციების კომისია უწყვეტ რეჟიმში უზრუნველყოფს საკუთარი საქმიანობის გაუმჯობესებას, საერთაშორისო სტანდარტებთან მისადაგებას, ტექნოლოგიურ განვითარებას, მომხმარებელთა ინტერესების დაცვას და ა.შ. მიუხედავად აღნიშნულისა, კომისია, როგორც ორგანიზაცია, მუდმივ ცვლილებას განიცდის ფუნქციონალური, ტექნოლოგიური, საკანონმდებლო და სხვა გარე და შიდა ფაქტორების გათვალისწინებით. კომისიის ეფექტიანობისათვის, ცხადია, მნიშვნელოვანია, აღნიშნული ცვლილებები გათვალისწინებულ იყოს როგორც დებულებაში, ისე სამუშაო პროცესებში. აღნიშნულის უზრუნველსაყოფად კი მნიშვნელოვანია სამსახურმა უზრუნველყოს ორგანიზაციის რესურსების ეფექტიანად გამოყენების შეფასება და კონტროლი, რაც აქამდეც წარმოადგენდა ხარისხის მართვისა და შიდა აუდიტის სამსახურის ფუნქციებს, თუმცა პროცესების ეფექტიანობის ამაღლების მიზნით მიზანშეწონილია მოხდეს სამსახურის ფუნქციების მეტი კონკრეტიზაცია.
შესაბამისად, ცვლილება შედის დებულების მე-20 მუხლში - ახლებურად ყალიბდება ხარისხის მართვისა და შიდა აუდიტის სამსახურის ფუნქციები.
ზ) კომისიის თავმჯდომარის აპარატი, 2022 წლის 29 დეკემბრის №7 დადგენილების შესაბამისად, შექმნილი იყო თავმჯდომარის უფლებამოსილებათა განხორცილების ხელშეწყობის მიზნით, თავმჯდომარის უშუალო დაქვემდებარებაში, რომლის საშუალებით თავმჯდომარე ასევე ახორციელებდა პროექტების მართვას. აღნიშნულ ეტაპზე ცალკეული სტრუქტურული ერთეულის ან პოზიციის პროექტების მართვაზე ფოკუსირება მიზნად ისახავდა პროექტებსა და შესაბამის დეპარტამენტებს შორის კოორდინაციის გაუმჯობესებას და სამუშაო პროცესების ეფექტიანად წარმართვას. აღსანიშნავია, რომ კომისია უკვე წლებია ახორციელებს სტრატეგიულად მნიშვნელოვან პროექტებს და ხანგრძლივი გამოცდილებისა და ბოლო წლებში, უშუალოდ პროექტების მართვაზე ფოკუსირებული სტრუქტურული ერთეულის მხარდაჭერით, კომისიის თანამშრომლებს უკვე დაუგროვდათ სათანადო ცოდნა და რესურსი დამოუკიდებლად მართონ პროექტები და მოახდინონ კოორდინაცია საჭირო პროცესების. შესაბამისად, ამ ეტაპზე აღარ არსებობს შესაბამისი სტრუქტურული ერთეულის არსებობის აუცილებლობა. აქედან გამომდინარე ხდება დებულების 23-ე მუხლის ამოღება და თავმჯდომარის აპარატის გაუქმება.  
თ) მრჩეველთა საბჭოს ძირითად ფუნქციას წარმოადგენდა კომისიისა და მისი აპარატის კონსულტირება რადიოსიხშირულ, ინფრასტრუქტურულ და ტექნოლოგიურ საკითხებთან დაკავშირებით. აპარატის სტრუქტურული ერთეულების ხელმძღვანელებისა და სპეციალისტების კვალიფიკაციისა და ბოლო წლების განმავლობაში, სიხშირული სპექტრისა და სატელეკომუნიკაციო სერვისებთან დაკავშირებულ საკითხებზე მიღებული გამოცდილების/ექსპერტიზის გათვალისწინებით, კომისიაში აღარ დგას მსგავს საკითხებზე კონსულტაციების რეგულარული, მუდმივი ხასიათით მიღების საჭიროება. 
მრჩეველთა სტრუქტურული ერთეულისათვის განსაზღვრული ფუნქციები აღარ საჭიროებს დამოუკიდებელი სტრუქტურული ერთეულის ფორმატში არსებობას, ვინაიდან აღნიშნული ფუნქციების შესრულება შესაძლებელია ხელმძღვანელობის უშუალო კოორდინაციით ან შესაბამისი დარგობრივი სტრუქტურული ერთეულების ფარგლებში. შესაბამისად, მიზანშეწონილია, მრჩეველთა სტრუქტურული ერთეულის გაუქმება. აქედან გამომდინარე ხდება დებულებიდან 24-ე მუხლის ამოღება.
გ) დადგენილების პროექტის საფინანსო-ეკონომიკური გაანგარიშება
დადგენილების პროექტის მიღება არ იქონიებს გავლენას სახელმწიფო ბიუჯეტის საშემოსავლო და ხარჯვით ნაწილებზე.
დ)  ქალისა და მამაკაცის თანასწორობის მდგომარეობაზე კანონქვემდებარე ნორმატიული აქტის პროექტის მოსალოდნელი ზეგავლენის შეფასება
დადგენილების პროექტის მიღებით ქალისა და მამაკაცის თანასწორობის მდგომარეობაზე ზეგავლენის მოხდენა მოსალოდნელი არ არის.
ე) ევროკავშირის ის სამართლებრივი აქტი, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან
ასეთი არ არსებობს. 
ვ) დადგენილების  პროექტის ავტორი და წარმდგენი
დადგენილების პროექტის ავტორი და წარმდგენია საქართველოს კომუნიკაციების ეროვნული კომისია.

